
1 Inngangur

Permaculture is a philosophy of working with, rather than against nature; of protracted 
& thoughtful observation rather than protracted & thoughtless action; of looking at 
systems in all their functions rather than asking only one yield of them & of allowing 
systems to demonstrate their own evolutions.

~ Bill Mollison

Miklar náttúrulegar breytingar eru að líkindum framundan í heiminum á næstu áratugum, 

breytingar á hitastigi (Finnis, Sarkar, & Stoddart, 2015), úrkomu (van der Pola, o.fl., 2015),

sjávarhæð (Gehrels, 2009) og öðrum þáttum (Pacyna, o.fl., 2015). Af þeim getur stafað 

ógn fyrir samfélög manna, ekki aðeins hvað varðar færslu veðurbelta heldur einnig vegna 

mögulegs hruns í líffræðilegum fjölbreytileika (Omann, Stocker, & Jäge, 2009) samhliða 

hröðum umhverfisbreytingum (Dempsey, 2013). Væntanlegar tilraunir okkar til að lifa af 

við þessar breytingar (Salehi, Nejad, Mahmoudi, & Knierim, 2015) án undirbúnings

(Matthews, Lo, & Byrne, 2015; Bracking, 2015) eru líklegar til að valda skaða fyrir 

samfélög okkar (Devlin & Hendrix, 2014) og lífkerfið (Brooks & Newbold, 2014).

Ef við ætlum að komast af í þessum hildarleik er nauðsynlegt að okkar kynslóð vinni með 

náttúrunni. Við þurfum að finna lausnir sem halda vel utan um lífríkið (Hrönn Pálsdóttir, 

1992) og styðja á sama tíma við mannlífið (Shiva, 2004). Tilraun til að finna grundvöll 

fyrir þá viðleitni liggur meðal annars í umræðu um vistrækt (e. permaculture). Hvatamenn 

vistræktar telja að skipulögð hagnýting hennar opni fyrir lausnamiðaðar nálganir í 

landbúnaði og fyrir framkvæmd sem þjónar bæði tilvist okkar, heilbrigði og fjölbreytileika 

lífríkisins í umhverfinu; ásamt því að stuðla að jafnvægi þar á milli (Mollison, 1994; 

Holmgren, Permaculture: Principles and Pathways Beyond Sustainability, 2002). Í slíku 

sambandi er mjög áhugavert að skoða hvaða þróun hefur orðið varðandi nýtingu á lífríkinu. 

Hvernig landbúnaður hefur verið að breytast er sérstaklega vert athugunar. Í viðauka D má 

finna upplýsingar um breytingar á aldursdreifingu og fyrirkomulagi hjá mjólkurbændum.

Á norðlægum slóðum þar sem veturnir eru kaldir er kynding á húsnæði sérstaklega stór 

áhrifaþáttur samfélagins á umhverfið (og á útgjöld heimilanna). Íslendingar hafa verið 

framarlega í nýjungum á sviði húshitunar og virkjun á jarðhita hefur skilað góðum árangri. 

Vandinn við upphitun er ekki þar með fullleystur enda eru stór svæði hérlendis án aðgangs 

að jarðvarma til húshitunar og þurfa að treysta alfarið á aðra kosti, eins og virkjun fallvatna

til raforkuframleiðslu, fyrir hagkvæma upphitun. Afhendingaröryggi raforku um 

dreifikerfið er hins vegar ekki algjört og þegar rof verður á rafstraumnum þarf að grípa til 

annarra, mengandi og kostnaðarsamari aðgerða svo sem kyndingar með notkun 

jarðefnaeldsneytis (Atvinnuvegaráðuneytið, 2012; Þingskjal nr. 138, 2009-2010).

Hvað ef ný nálgun fyrir köld svæði er hagnýt og kostnaðarminni? Hvernig á að snúa sér að 

því að auka sjálfstæði í orkumálum og nýta staðbundin lífræn hráefni? Markmiðið með því 

að finna nýjar leiðir í orkunýtingu til húshitunar felst þá ekki síst í að draga úr þörf fyrir 

kaup á raforku um langan veg til kyndingar á húsnæði. Ein af þeim aðferðum sem nýta má 

til upphitunar er brennsla á lífmassa eða öðrum lífbrjótanlegum efnum, eða gösum, sem 

hægt er að búa til af þeim. Lífmassi er hluti af lífbrjótanlegum efnum og er til að mynda 

hægt að fá mikið af lífmassa frá landbúnaði. Áhugavert er því að rannsaka 

landbúnaðartölur yfir þann lífmassa og þróun á þeim.

Hægt hefði verið að taka fyrir ýmis tilvik í þessari skoðun, svo sem Vestmannaeyjar eða 

Landeyjar sem liggja við eitt af kjarnasvæðum landbúnaðar á Suðurlandi, en að lokum varð 

Ísafjarðarbær fyrir valinu. Kom það til vegna þess að þar er einna minnst um að íbúðarhús 

séu hituð upp með jarðvarma auk þess sem rafmagnsflutningar eru skerðanlegir af hálfu 

landsvirkjunnar.

1.1 Landbúnaðartölur og greiningar

Talsverð grunnvinna liggur í þessu verkefni hvað varðar athugun á landbúnaðartölum. 

Landbúnaðartölur eru fengnar til dæmis úr forðagæsluskýrslum en líka með eigin 

rannsóknarvinnu, eins og viðtölum við einstaka aðila. Dæmi um slíka eru rekstraraðilar við 

ölgerð, svepparækt, sveitarfélög, kjúklingarækt, svínarækt og minkaeldi. Unnið er með 

þessar tölur með tölfræðiaðferðum landfræðinnar, svo sem með KDE hitakortsgreiningu,

en það byggir á hugmyndum um dreifnismat sem nánar má lesa um í kafla 3.

Hér er tekið tilvik sem byggir á hitaveitu. Ritgerðin tekur sérstaklega dæmi um það hvernig 

nýting úrgangs til orkuvinnslu gæti aftur orðið að veruleika í Engidal í Ísafjarðarbæ. Loka 

þurfti sorpbrennslu sem þar var eftir að Matvælastofnun hafði þar mælt mengunartölur yfir 

viðmiðunarmörkun (Kjartan Hreinsson, Ólafur R. Dýrmundsson, Guðjón Atli Auðunsson, 

Þórhallur I. Halldórsson, & Rannveig Guicarnaud, 2011).



3

1.2 Húshitunaraðstæður í dag

Um 90% landsmanna búa við jarðvarma til húshitunar. Hlutur höfuðborgarsvæðisins er þó 

mestur þar sem um 99,8% íbúa njóta jarðvarmans (Tafla 1.1). Þegar hins vegar er litið til 

landsbyggðarinnar blasir við allt önnur mynd. Mörg byggðarlög eru þannig staðsett að 

verulegur hluti íbúa hefur ekki aðgang að jarðvarma og fær niðurgreiðslu frá Orkusjóði 

vegna kyndingar á íbúðarhúsnæði með öðrum hætti. Talað er um köld svæði þar sem þessi 

byggðarlög eru. Rúmur þriðjungur íbúa utan höfuðborgarsvæðisins þiggur slíka 

niðurgreiðslu, en hæst er hlutfall íbúa í Norðvesturkjördæmi með um helming íbúa eins og 

sjá má á töflu 1.1. Stærsta byggðarlag í Norðvesturkjördæmi er Ísafjarðarbær, kynding 

húsnæðis þar byggir ekki á jarðvarma heldur er miðlæg dreifiveita á heitu vatni og vatnið 

hitað með rafmagni. Kjósahreppur liggur við Hvalfjörð og er hluti af kjördæmum 

höfuðborgarsvæðisins. Hátt hlutfall íbúa þar hefur ekki aðgang að jarðvarmaveitum og 

hækkar það því hlutfallið fyrir samantektina í töflu 1.1.

Tafla 1.1 Áætlað hlutfall íbúa sem býr án jarðvarmaveitu eftir kjördæmum.

Kjördæmi Íbúafjöldi* Án hitaveitu*

Kjördæmi höfuðborgarsvæðisins 230.317 0,2%

Norðvesturkjördæmi 29.658 49,2%

Norðausturkjördæmi 39.448 28,1%

Suðurkjördæmi 26.248 36,2%

* Áætlun miðað við fjölda heimila sem fá niðurgreiðslu vegna kyndingar 
íbúðarhúsnæðis (Unnið úr gögnum frá Benedikt Guðmundssyni á Orkustofnun og 
Þjóðskrá Íslands). Mannfjöldatölur miðast við 1. janúar 2014 

Hitaveita Ísafjarðarbæjar (svokölluð „fjarvarmaveita“) hitar í dag vatn með rafmagni sem 

kemur að mestu leyti til Vestfjarða með dreifikerfi Landsnets. Vatn er hitað í rafkynntum

kyndistöðvum, með olíu til vara í bilanatilvikum í flutningakerfi raforku. Komi til 

skerðingar getur kostnaður rokið upp þegar olía er notuð í stað rafmagns. Staðan er 

sérstaklega slæm á Vestfjörðum þar sem skerðingar á rafmagni vegna óvæntra bilana eða 

viðhalds geta staðið í nokkra daga (Rafmagn að komast á, 2014). Árið 2014 var erfitt og 

óvenjulegt vegna skerðinga, þar sem brenna þurfti olíu vegna óvenjulegra skerðinga bæði 

fyrir mars og apríl það ár. Olíunotkun stóð því fyrir 7.491 megavattsstundum eða um 20% 

af heildarkyndingunni á meðan rafmagn stóð fyrir 29.845 megavattsstundum. Til 

samanburðar var straumtími frá Landsvirkjun til upphitunar lítið skertur árið 2013, og þá 

sjáum við allt aðra stöðu þar sem olían stóð fyrir um 4% af upphitun eða 1.485 

megavattsstundum og rafmagnið stóð fyrir 37.268 megavattsstundum (Kristján Haraldsson 

hjá Orkuveitu vestfjarða, munnleg heimild, 29. apríl 2015). Auk ófyrirsjáanlegs veðurfars 

eru í dag aðrar ógnir í tengslum við náttúruvá á borð við eldgos og jökulflóð. Allt getur 

þetta valdið rofi á afhendingu dreifikerfis og framleiðslu rafmagns.

[Landsmenn búa flestir] við jarðhitaveitu til upphitunar íbúðarhúsnæðis og það kemur 
aldrei til að þeir notendur komi til með að nota olíu til upphitunar í einhverjum 
bilanatilvikum. Íbúar á köldum svæðum eru misvel staðsettir hvað varðar 
afhendingaröryggi á raforku og orkunotkun á viðkomandi svæði réttlætir ekki 
tvöföldun á flutningskerfinu til þeirra enn sem komið er. Með því að ýta undir 
vistvæna orkuvinnslu, þá kemur það í veg fyrir eða minnkar olíuaustur í
bilanatilvikum.
Að lokum mætti nefna mögulegar hamfarir tengdar Bárðarbungueldstöðinni, sem nú 
er í umræðunni, hvort heldur á virkjunum á Tungnár- Þjórsársvæðinu eða 
byggðalínuhringnum. Þar er áhætta sem þarf að minnka með því að efla vinnsluna 
heimafyrir. Annað er óábyrgt.

~ Sölvi R. Sólbergsson (2015)

Fram til 2010 var starfrækt sorpbrennsla á Ísafirði og varminn frá henni notaður til að 

kynda vatn fyrir Hitaveitu Ísafjarðarbæjar. Það ár voru landbúnaðarafurðir úr nágrenni við 

sorpbrennsluna innkallaðar af sláturleyfishöfum vegna umræðu um díoxínmengun og var 

brennslunni lokað í kjölfarið (Kjartan Hreinsson, Ólafur R. Dýrmundsson, Guðjón Atli 

Auðunsson, Þórhallur I. Halldórsson, & Rannveig Guicarnaud, 2011; Lúðvík Gústafsson, 

2012). Ári eftir lokun sorpbrennslunnar sýndu mælingar að díoxínmengun var vel fyrir 

neðan viðmiðunarmörk (Kjartan Hreinsson, 2012).

Í dag er flokkunar- og móttökustöð rekin á skipulagsreitnum sem áður hýsti 

sorpbrennslustöðina. Sorpi, þar á meðal lífrænu, er nú ekið langar vegalengdir burtu frá 

Vestfjörðum og það urðað.

1.3 Tækifæri

Haf- og landrými í grennd við köld svæði bjóða þann möguleika að þar séu ræktuð lífræn 

efni sem nota má á margvíslegan hátt til að hita vatn og kynda húsnæði. Einnig fellur til 

mikið af lífrænum efnum frá þéttbýli, landbúnaði og annarri starfsemi. Vistrækt er góð 

nálgun fyrir framtíðarsýn þar sem aukinn líffræðilegur fjölbreytileiki fer saman með 

vistvænni nýtingu og stuðlar að eflingu bæði mannlífs og umhverfis (sjá nánari umfjöllun 

um hugmyndafræðilegan grunn vistræktar í kafla 2).

Hér er byggt á þeirri tilgátu að sorp, sem kalla má lífrænt hráefni og fellur til frá 

íbúðahverfum og iðnaði, væri hægt að vinna frekar innan svæðisins til hagsbóta fyrir 

byggðarlagið í stað urðunar (Sigrún Guðmundsdóttir, 2011). Nýta má þann hluta sorps sem 

hægt er að gerja til orkuöflunar og ef það gengur vel má til viðbótar rækta lífmassa, þ.e. 

lífræn efni, fyrir orkuöflun. Þann lífræna áburð sem verður til við gerjun má selja til 

ræktunar (Al Seadi & Lukehurst, 2012) og lífgas sem kemur frá gerjunarferlinu er hægt að

nota til upphitunar á hitaveitu svæðisins. Væri gerjunarstöð sett á fót myndu opnast 

möguleikar á frekari uppbyggingu, en í framtíðinni gæti til dæmis orðið fýsilegur kostur að 

setja upp hreinsibúnað svo framleiða mætti eldsneyti á flutningabíla og önnur farartæki.

Aukin eftirspurn eftir raforku mun kalla á hærra verð sem gerir aðra orkukosti til 

upphitunar enn vænlegri til lengri tíma litið.

Með gerjun á húsdýraáburði má auka gæði lífræns áburðar, því fræforði og aðrir 

aðskotahlutir hverfa, lyktarmengun minnkar til muna og næringarefni halda sér ekki bara 

vel heldur gæti upptaka á þeim orðið betri (Ørtenblad, 1999). En gæði í gerjunarferli og 

geymslu, ásamt varkárni við dreifingu gerjunarhrats sem áburðar, skiptir miklu máli þar 

sem áburður í formi rokgjarnra efnasambanda getur tapast vegna uppgufunar (Smith, 

Grylls, Metcalfe, Jeffrey, & Sinclair, 2007). Aukin gæði í lífrænum áburði ættu því að geta

opnað fyrir nýtingarmöguleika ef vel er haldið á gæðaeftirliti.

Til eru fleiri aðferðir til að nýta lífræn efni. Blaut lífræn efni má gerja með loftfirrtum hætti 

og fá af þeim lífgas sem hægt er að nýta við upphitun á vatni, eins og áður segir. Þurr 

kolefnasambönd mega fara í gösunarferli, þar sem þau eru hituð upp yfir 700°C í 

gösunarhólfi með loftflæðisstýringu, svo syngas verður til sem nýta má í ýmsan iðnað eða 

til upphitunar á vatni með brennslu. Áhugavert er að skoða gösunarferli á þurrum lífrænum 

efnum samhliða undirbúningi á uppbyggingu brennslulausnar fyrir upphitun á vatni til 

húshitunar.

Ákveðin tækifæri liggja í því að umbreyta gömlu sorpbrennslustöðinni í Ísafjarðarbæ í

kyndistöð þar sem lífgas er unnið og því svo brennt eftir þörfum. Einhver kostnaður er þó 

við breytinguna. Samkvæmt sjónarhorni vistræktar ætti einnig að nýta tækifærin við

uppbyggingu sem búa í gömlu sorpbrennslunni. Gerð var athugun á fundargerðum 

Umhverfis- og framkvæmdanefndar sem aðgengilegar eru á heimasíðu Ísafjarðarbæjar, en 

fyrsta fundagerð með rafrænu aðgengi er dagsett þann 21. ágúst 2014. Þar var fjallað um 

mögulega umhverfisvottun sem er verkefni undir stjórn Línu Bjargar Tryggvadóttur. Þar 

var einnig lagt fram bréf um undirbúning jarðgerðar sem Kristín Hálfdánsdóttir og Jónas 

Birgisson höfðu dagsett þrem dögum áður (Umhverfis- og framkvæmdanefnd, 2014). Á 

fundi dagsettum 9. október 2014 fjallaði umhverfisfulltrúi um stöðu máls um jarðgerð á 

heimilissorpi og var honum falið að vinna málið áfram eins og sjá má í fundargerð. Annað 

sem tengjast þótti hugmyndum um vistrækt í þessum skýrslum var innleiðing EarthCheck 

verkefnisins og græns bókhalds sem kom fram á sjöunda fundi ráðsins. EarthCheck er 

framsækinn ástralskur ráðgjafaraðili fyrir vistvænt bókhald, og er kerfið hannað til að 

þjóna þörfum ferðaþjónustunnar í ímyndasköpun sinni um umhverfisvæna og siðlega 

ferðaþjónustu (www.earthcheck.org). Í kaflanum um metangerjun í Ísafjarðarbæ er farið 

nánar í athugun á þessum liðum út frá hugmyndum um vistrækt og hitaveituna. 

Þegar sorp er urðað þarf að greiða förgunargjald, en ef lífrænt sorp er nýtt með öðru móti 

má spara þá fjármuni. Gangi sala á orku vel má jafnvel hugsa sér að eftirspurn á lífrænum 

efnum til orkuvinnslu gæti keppt við aðra nýtingu, svo sem í matvælaiðnaði. Þá mætti 

hugsa sér að með því að virkja ræktendur í landbúnaði mætti framleiða meira af lífrænum 

efnum í heimabyggð en annars hefði verið. Það væri viðbót við aðra orkuöflun. Samkvæmt 

hugmyndum vistræktarfólks er aukin fjölbreytni hornsteinn vistræktunar og eftirspurn eftir 

fleiri tegundum orkugjafa stuðlar að fjölbreytileika og framleiðni í landbúnaði fyrir 

bændur. Landbúnaður er áhugaverður út frá þema verkefnisins og hér á eftir verður meðal 

annars skoðuð þróun sem finna má í landbúnaðartölum.

Nú til dags er mögulegu hráefni ekið til urðunar eins og hverju öðru sorpi með tilheyrandi 

kostnaði. Auk beins kostnaðar þá felst ákveðin auðlindasóun í því að lífrænn úrgangur frá 

sveitarfélaginu sé fluttur með bílum út fyrir svæðið. Hægt væri að nýta þessi hráefni á 

staðnum til kyndingar. Aðstaða er til staðar. Gömlu sorpbrennslunni í Ísafjarðarbæ var 

lokað árið 2010 en hún nýtti varma frá sorpbrennslu til kyndingar á íbúðarhúsnæði. Væri ef 

til vill hægt að nýta aðstöðuna til að knýja lífrænt orkuver á staðnum? Í tilviksathugunum í

fimmta kafla verður meðal annars skoðað hvernig hægt væri að byggja upp starfsemi í

gömlu stöðinni og hvernig skipulag gæti litið út, út frá vistræktarhugmyndum. Tengilögn 

er til staðar í dag frá sorpbrennslunni að næstu íbúðabyggð. Í verkefninu er skoðað hvernig 

hægt væri að opna þennan möguleika á nýjan leik. 

Landbúnaður í dag er ekki eingöngu stundaður til manneldis þótt oftast sé vísað til 

landbúnaðarframleiðslu sem matvælaframleiðslu. Ýmis efniviður fellur til við 

framleiðsluna. Víða erlendis er stunduð framleiðsla á lífmassa með ræktun orkuríkra 

plantna og er hún oft stunduð samhliða matvælaframleiðslu. Hægt er að framleiða lífmassa 

með ræktun á sykurrófum með það góðum árangri að EROI (e. Energy Return On 

Investment) nái samkeppnishæfni og er hægt að búast við 4-11 EROI af sykurrófum í

nánustu framtíð. Jarðefnaorka hefur fallið stöðugt frá áætluðu 100 EROI niður í um 15-20 í 

Bandaríkjunum um þessar mundir (Atlason, o.fl., 2015). „Lífmassi samkvæmt 

Evróputilskipun er sá hluti af vörum, úrgangi og öðrum massa sem brotnar niður í 

lífrænum ferlum. Lífmassi kemur frá landbúnaði (bæði frá plöntum og húsdýrum),

skógrækt og skyldum iðnaði, þar á meðal fiskiðnaði og annarri sjávar og vatnarækt. 

Einnig er talinn með sá hluti sem brotnar niður með lífrænum ferlum sem fellur til sem

úrgangur frá iðnaði og íbúðabyggð.“ [Lausleg þýðing höf.] (Lötjönen & Laitinen, 2009).

Samkeppni getur ríkt um ólíkar tegundir lífmassa, t.d. fiskislóg til ensímgerðar og er þá 

virðisaukinn í nýtingu lífmassans ráðandi fyrir nýtingu.

Enn í dag er miklu hent af lífmassa frá sjávarútvegi, til að mynda hjá beitingamönnum, en

lífmassinn er þó mikið nýttur í vinnslu loðdýrafóðurs og í framleiðslu hjá 

líftæknifyrirtækjum. Verðgildi á lífrænum efnum til framleiðslu loðdýrafóðurs er ekki 

mjög hátt og með hækkandi orkuverði gæti farið svo að lífgasvinnsla geti keppt við

loðdýrafóðurvinnslu um aðföng á lífrænum efnum. Klofningur ehf. á Vestfjörðum 

framleiðir loðdýrafóður og nýtir til þess um 5.000 tonn af þurrefnum á ári (Guðni 

Einarsson framkvæmdastjóri, munnleg heimild, 13. ágúst 2014), en slíkt magn myndi gefa 

af sér meira lífgas en 20-30 þúsund tonn af lífrænu heimilissorpi (FAO, 1997).

Blikur eru lofti um að fóðurframleiðsla á Vestfjörðum sé að taka stakkaskiptum með 

tilraunum við að framleiða púpur frá flugunni Hermetia Illucens (is: Svarta 

Hermannaflugan), en slík framleiðsla er á tilraunastigi í Bolungarvík (Jón Guðbjartsson 

athafnamaður, munnleg heimild, 13. ágúst 2014). Þessar púpur henta vel í fóður fyrir alidýr 

(Veldkamp, o.fl., 2012), fiska og gæludýr. Spurningunni um hvort svona fluga þrífist vel á 

hrati úr gerjunartanki er enn ósvarað (Mörður Gunnarsson Ottesen „Moli“, munnleg 

heimild 4. febrúar 2015) og því ekki vitað hvernig samspil þessara ólíku framleiðsluþátta 

gæti verið háttað, en þar eru mörg tækifæri út frá hugmyndum vistræktar. Birgir Örn

Smárason (2013) sýnir fram á umhverfislegan ávinning af notkun Hermetia Illucens sem 

fæði fyrir Salvelinus alpinus (is: bleikju). Á meðan venjuleg framleiðsla á bleikju hefur 

kolvetnisfótspor upp á 2,22 CO2 kílóígildis, þá er hægt að lækka þetta fótspor niður í 1,87 

CO2 kílóígildis með fluguna sem fæðuuppistöðu (Birgir Ö Smárason, 2013).

Þó svo að miklar framfarir hafi átt sér stað við nýtingu á lífmassa í landvinnslu, þá eru 

vísbendingar um að það sama eigi ekki við á hafi úti. Ef við skoðum rannsóknarskýrslu

Hafrannsóknarstofnunar um brottkast eftir lengdarmælingum þá fara þó nokkur verðmæti 

enn aftur í hafið. Skýrslan bendir hins vegar á að brottkast sé að dragast saman og telji tæpt 

eitt prósent í þorski og um tvö prósent í ýsu á árunum 2001-2010.

Auk þessa koma frystiskip, sem verka afla um borð, ekki alltaf með allar aukaafurðir í 

land, enda er geymslurými verðmætt, aðstaða um borð oft þröng og erfitt að vinna og 

geyma aukaafurðir. Ef við skoðum til dæmis tölur um hausa fyrir fiskveiðiárin 2008 - 2009 

þá komu aðeins 8 af 21 frystiskipi að jafnaði með hausa í land á því tímabili og einungis 

þrjú komu með meira en 50% í land af áætluðu heildarmagni hausa. Miklu af aukaafurðum 

er því varpað fyrir borð enda er heimilt að gera slíkt samkvæmt reglugerðum um nýtingu 

afla og aukaafurða (Ólafur K. Pálsson, Höskuldur Björnsson, Hrefna Gísladóttir, 

Guðmundur Jóhannesson, & Þórhallur Ottesen, 2011).

Ljóst er að ýmis tækifæri eru fyrir hendi í þessum málum víða um land en Ísafjarðarbær er 

sérstaklega áhugavert dæmi, ekki síst vegna aðstöðunnar sem þar er nú þegar fyrir hendi.

1.4 Rannsókn

Tilviksathugun (e. case-study) er gerð á aðstöðu og uppbyggingarmöguleikum lífrænnar 

orkuvinnslu í Ísafjarðarbæ til hitaveitu. Staða og þróun landbúnaðar á Vestfjörðum er 

almennt kortlögð og gerðar á henni greiningar hvað varðar bústofn og dreifingu hans og 

það efni sem fellur til sem gæti að einhverju marki nýst til orkuvinnslu. Í 

tilviksathuguninni er áfram litið til Vestfjarða; að gömlu sorpbrennslunni í Engidal við 

flugvöllinn í Ísafjarðarbæ. Gögnum var safnað um umfang lífmassa, kyndingarþörf, 

skipulag og stefnu sveitarfélags, en einnig hvers lags innviðir eru til staðar í tilvikinu sem 

rýnt er í. Þessi ritgerð kortleggur lífmassaframleiðslu og möguleika á nýtingu hans til 

húskyndingar á afmörkuðu svæði út frá sjónarmiði vistræktar.

Forsendur fyrir umbreytingu á gömlu sorpbrennslunni eru skoðaðar. Til að byggja upp 

sviðsmynd fyrir tilvikið í Engidal í Ísafjarðarbæ voru tekin viðtöl við ólíka hagsmunaðila.

Meðal viðmælenda eru fulltrúi Orkusjóðs, en Orkusjóður er einn af þeim aðilum sem geta

fjármagnað og styrkt uppbyggingu orkuinnviða. Sjóðurinn niðurgreiðir nú kostnað við 

orkunotkun við kyndingu á íbúðarhúsnæði. Einnig má nefna rekstraraðila og eigendur á 

innviðum eins og fiskvinnslufyrirtæki, sorpfyrirtæki og Orkubú Vestfjarða, auk fulltrúa

Landsnets sem sér um uppbyggingu landsdreifikerfis raforku. Viðtöl voru tekin þar sem 

mat var lagt á ákvarðanatökuferlin, eignarhald á innviðum kannað og skoðað hvernig hægt 

væri að koma fyrir rekstrarmálum.

Í verkefninu er skoðaður nýr kostur, þ.e. möguleikinn á að vinna lífgas úr lífmassa með 

gerjun fyrir hitaveitu í Ísafjarðarbæ. Ávinningur af slíkri vinnslu gæti meðal annars falist í

að leysa hluta af förgunarvanda í sorpmálum sem kom til eftir að sorpbrennslan lokaði. Til 

viðbótar við lífrænt sorp frá sveitarfélaginu mætti vel gerja önnur lífræn hráefni sem hægt 

er að finna í sveitinni. Hægt er að áætla magn lífmassa sem til fellur frá dýrum en til þess 

þarf að vita hvar dýrin eru og hvað mörg dýr eru þar á hverjum tíma, gagnasafn um fjölda 

dýra á hverjum stað dugar til að meta magn haugsins. Til eru gögn um fjölda dýra sem 

safnað var vegna forðagæslu af bændasamtökunum, en gögnin eru tölvutæk frá árinu 1981.

1.4.1 Rannsóknarspurning

Verkefnið miðar að því að skoða möguleika á breytingu á miðlægu upphitunarkerfi við 

Ísafjarðarbæ. Til þess að byggja undir þá skoðun er unnið á nýjan hátt með gagnasafn um 

forðagæslu. Með því að skoða það út frá aðferðafræði hitakorta má greina ýmis 

landfræðileg munstur og þróun á þeim yfir tíma. Framlag verkefnisins til rannsókna á 

Íslandi felst að hluta í þessari nýtingu enda hefur þetta gagnasafn ekki verið skoðað með 

þessum aðferðum áður. Þörf var á talsverðum grunnrannsóknum í þessari nálgun, meðal 

annars við að grandskoða gagnasafnið og tengja hverja skýrslu við rétt hnit. Til þess að 

vinna áfram með þessa nálgun var ákveðið að byggja á hugmyndum vistræktar og skoða 

nærtæk dæmi sem skipta máli fyrir íslenskan veruleika. Leitað var eftir áhugaverðum 

vettvangi þar sem hugmyndir vistræktar mæta stefnumörkun sveitafélaga og ríkis. Fyrir 

valinu varð upphitun á köldum svæðum og skoðuð upphitun á vatni með lífbrjótanlegum 

efnum sem finnast á sama svæði. 

Rannsóknarspurningin er: 

Hverjar eru forsendur miðlægrar lífgasupphitunar fyrir Ísafjarðarbæ? 

Þessi grunnspurning er mikilvæg en ekki er þó leitast við að skoða rekstrargrundvöll fyrir 

slíka vinnslu, það væri efni í annað verkefni. Gögnin sem unnið var með eru nokkuð 

margþætt og ekki var auðsótt að vinna þau á þann hátt að hægt væri að gera þessar 

greiningar á þeim.

1.4.2 Uppbygging ritgerðar

Fyrst eru skoðaðar almennar hugmyndir um vistrækt, síðan farið yfir þá aðferðarfræði sem 

nýtt er við kortlagningu landbúnaðar, því næst er meðferð gagnanna lýst og loks farið yfir 

landbúnað á Vestfjörðum og niðurstöður um tilviksrannsókn um upphitun með lífgasi í 

Ísafjarðarbæ. Niðurstöður eru svo teknar saman og ræddar. 

Í inngangi er verkefnið kynnt og rannsóknarspurning sett fram. Þar er fjallað um 

húshitunaraðstæður og greiningu á landbúnaðartölum, ásamt því tækifæri sem liggur í 

vistræktarnálgun á upphitunarkerfum Ísafjarðarbæjar.

Í kafla tvö er vistræktarhugtakið skoðað í samhengi við viðfangsefni ritgerðarinnar. 

Vistrækt byggir á því að skoða og auðga samband landbúnaðar, umhverfis og mannlífs

með það að markmiði að bæta náttúruna og þau gæði sem við höfum af henni.

Vistræktarumræðan í öðrum kafla gefur ramma til að vinna með þegar landbúnaður er 

kortlagður.

Í þriðja kafla er þeirri aðferðafræði lýst sem beitt var í verkefninu við kortlagningu 

landbúnaðar.

Í fjórða kafla er því lýst hvernig gögn úr forðagæsluskýrslum voru unnin til að hægt væri 

að greina þau í samræmi við markmið ritgerðarinnar.

Í fimmta kafla er aðferðin notuð til að kanna umfjöllunarefnið. Skoðað er magn og 

staðsetning þess lífmassa sem fellur til á Vestfjörðum þar sem það varpar ljósi á möguleika

á lífgasvinnslu á svæðinu og síðan fjallað um hitaveitu við Ísafjarðarbæ. Í tilvikinu eru 

skoðaðir möguleikar á gerjun lífmassa til að framleiða lífgas sem nýta má fyrir hitaveitur á 

staðnum. Þar er farið í stöðuna eins og hún er í dag á Vestfjörðum og mögulegt 

framtíðarskipulag athugað út frá núverandi skipulagsuppdráttum. Í þessu samhengi eru 

Vestfirðir í heild teknir sérstaklega fyrir varðandi landbúnaðartölur og þau lífrænu hráefni 

sem þar falla til.

Í sjötta kafla er efni ritgerðarinnar tekið saman, farið yfir helstu ályktanir hennar og hvaða 

þekking hefur komið fram sem skiptir máli við þessa nálgun í uppbyggingu orkukerfa.

Í sjöunda kafli eru loks rædd ýmis málefni sem sprottið hafa upp í tengslum við efnið.

Viðaukar eru við verkefnið og innihalda þeir m.a. yfirlit fyrir allt landið með 

samantektartölum um lífræn hráefni og þær reikniformúlur sem notaðar voru við 

kortlagninguna. Þar sem mjólkurbú á Íslandi eru auðug uppspretta lífræns hráefnis til 

sveita var þróun mjólkurbúskapar skoðuð á landinu í heild, bæði út frá breyttri 

aldursdreifingu bænda í viðauka D og út frá landnotkun landbúnaðar á Suðurlandi í

viðauka C með línulegri aðhvarfsgreiningu. Miklar breytingar hafa átt sér stað með fækkun 

og stækkun mjólkurbúa og yfirlit um það er einnig að finna í viðauka D. Í framhaldi af því 

voru valdir áhugaverðir staðir um allt land þar sem mikið af landbúnaði fyrirfinnst í

nærumhverfinu. Þeir staðir, eins konar kjarnasvæði landbúnaðar, voru valdir sérstaklega og 

teknar saman upplýsingar um þann lífbrjótanlega úrgang sem finnst í þeirra nærumhverfi,

en sú samantekt er að finna í viðauka A. Til að skoða breytingar á mjólkurbúskap í viðauka 

C voru gerðir útreikningar með hjálp reikniforritsins R og myndir búnar til bæði með því 

forriti og með hjálp töflureiknisins Excel. Áhugavert væri að vinna fleiri KDE hitakort 

fyrir tímaröð með aðhvarfsgreiningu þannig að hægt væri að leiða úr gögnunum fleiri 

niðurstöður. Dæmi um rannsóknir á Suðurlandi voru valin til þess að sýna fram á

margbreytileika þeirra spurninga sem hægt væri að skoða í öðrum rannsóknum.


